
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪০
ব্যঙ্গকৌতুক





“সখি, কি মাের করম ভেল! 

পিয়াস লাগিয়া জলদ সেবি, বজর পড়িয়া গেল!”






 হে বিধি, তােমারই বিচারে সমুদ্রমন্থনে একজন পেলে সুধা আর একজন পেলে বিষ, হােটেলমন্থনেও কি একজন পাবে মজা আর একজন পাবে তা’র বিল্! বিল্টাও তো কমদিনের নয় দেখ্চি।

 তুমি আবার কে হে? বাবু পাঠিয়ে দিলে? বাবুর যথেষ্ট অনুগ্রহ! কিন্তু তিনি কি মনে ক’রেচেন তােমার মুখখানি দেখেই আমার ক্ষুধা—তৃষ্ণা দূর হবে? তােমার বাবু তাে বড়ো ভদ্রলােক দেখ্চি হে?

 কী ব’ল্লে? কাপড়ের দাম? কার কাপড়ের দাম?

 উদয় বাবু কাপড় কিন্বেন আর অক্ষয় বাবু তা’র দাম দেবে। তােমার তো বিবেচনাশক্তি বেশ দেখ্চি।

 সত্যি না কি? কিসে ঠাওরালে আমারই নাম উদয় বাবু? কপালে কি সাইনবাের্ড টাঙিয়ে রেখেচি? আমার অক্ষয় বাবু নামটা কি তােমার পছন্দ হ’লো না?

 নাম ব’দ্লেচি? আচ্ছা বাপু শরীরটি তাে বদ্লানো সহজ ব্যাপার নয়। উদয় বাবুর সঙ্গে কোন্খানটা মেলে, বলো দেখি?

 উদয় বাবুকে কখনাে চাক্ষুষ দেখােনি?—আচ্ছা একটু সবুর করো, তােমার মনের আক্ষেপ মিটিয়ে দেবো। বিস্তর দেরি হবে না, তিনি এলেন ব’লে।

 আরে মােলো! আবার কে আসে? মশায়ের কোত্থেকে আসা হ’লাে? মশায়েরও এখানে নিমন্ত্রণ আছে বুঝি?

 বাড়িভাড়া? কোন্ বাড়ির ভাড়া মশায়? এই বাড়ির? ভাড়াটা কতো হিসেবে?

 মাসে সতেরো টাকা? তা হলে হিসেব করুন দেখি সাড়ে তিন ঘণ্টায় কতো ভাড়া হয়?

